Aðdráttarafl Alþjóðaviðskiptastofnunarinnar
- Ísland hagnast umtalsvert á aðild nýrra ríkja

Ísland er lýsandi dæmi um ríki sem hagnast mikið á Alþjóðaviðskiptastofnuninni (WTO). Lítil, opin hagkerfi sem stunda mikil utanríkisviðskipti eiga mest undir velgengni WTO, jafnvel þó þau hafi takmarkaða möguleika til að hafa áhrif á gang samningaviðræðna. WTO opnar ekki aðeins markaði heldur dregur stofnunin mjög úr líkum á því að stórveldin knýi í krafti stærðar sinnar fram ósanngjörn viðskiptaskilyrði eða setji upp viðskiptamúra. Gulrótin við WTO-aðild er bættur aðgangur að erlendum mörkuðum og „kostnaðurinn“ er  aukið frjálsræði og samkeppni frá innflytjendum. Hagkerfið í heild, neytendur og almenningur hagnast á hvoru tveggja og ríkisstjórnir fá aukin hvata til að láta dreifða hagsmuni neytenda og útflytjenda af viðskiptafrelsi ráða ferðinni fremur en kröftuga þrýstihópa sem vilja vernd gegn erlendri samkeppni. WTO hefur farið sigurför um heiminn og í hvert sinn sem nýtt ríki sækir um aðild hagnast Ísland – bæði almennt vegna bætts markaðsaðgangs og sértækt vegna beinna samninga við nýju aðildarríkin. Utanríkisþjónustan hefur undanfarið nýtt sér þessi tækifæri og meðal annars ná mjög áhugaverðum samningi við Rússland, eitt þeirra ríkja sem eru í biðstofunni, og viðræður standa yfir við Úkraínu og Víetnam.
Fjölgun aðildarríki eykur viðskiptafrelsi
Þegar GATT-samkomulagið um alþjóðaviðskipti tók gildi 1. janúar 1948 voru aðildarríkin aðeins 23. Um 120 ríkisstjórnir tóku þátt í svokallaðri Uruguay-lotu innan GATT, sem leiddi til stofnunar Alþjóðaviðskiptastofnunarinnar (WTO) 1. janúar 1995. Ríflega fimmtíu ríki hafa átt í viðræðum um aðild að WTO frá árinu 1995. Sum þeirra eru gríðarlega mikilvæg í alþjóðaviðskiptakerfinu, eins og Kína, Tævan og Rússland en í þessum hópi eru mörg fyrrverandi kommúnistaríki, önnur ríki sem eru að ganga í gegnum verulega efnhagsbreytingar og þróunarríki. Núna er 148 ríki aðilar að WTO og 33 til viðbótar eru ýmist í aðildarviðræðum eða að undibúa þær. Fjölgun aðildarríka er eitt allra mikilvægasta verkefni WTO þar sem aðildinni fylgja sterkar skuldbindingar um viðskiptafrelsi. Mikilvægustu aðildarviðræðurnar sem nú eru í gangi eru gagnvart Rússlandi. Aðildarríkin útnefna hóp sem hefur umsjón með aðildarviðræðum og Stefán Haukur Jóhannesson fastafulltrúi Íslands gagnvart WTO leiðir viðræður stofnunarinnar við Rússa. Þess er skammt að bíða að öll sjálfstæð ríki verði aðilar að WTO – og í hvert skipti sem aðildarviðræður eiga sér stað við nýtt ríki hefur Ísland tækifæri til að sækjast eftir hagstæðari viðskiptakjörum.
Tækifæri fyrir beina samninga

Öll ríki og tollabandalög sem hafa fullt sjálfræði yfir utanríkisviðskiptum geta sótt um aðild að WTO. Skilyrði aðildar eru samningsatriði á milli viðkomandi ríkis og þeirra ríkja sem eru fyrir í Alþjóðaviðskiptastofnuninni. Það nálarauga sem ríki þurfa að ganga í gegnum hefur þrengst verulega frá því að WTO tók við af GATT-samkomulaginu – enda er WTO mun strangari og reglufastari félagsskapur en gamla GATT. Auk þess hafa pólitísk sjónarmið í viðskiptum vikið til hliðar á undanförnum áratugum, sérstaklega eftir fall kommúnismans. Grunnurinn fyrir aðild er sá að allar aðgerðir nýs aðildarríkis sem stangast á við reglur WTO um viðskiptafrelsi verða að víkja. Þetta getur verið stór biti fyrir lokuð hagkerfi, þar sem tvær af meginreglum WTO er að mismuninn á milli innflytjenda frá mismunandi aðildarríkjum WTO er bönnuð og óheimilt er að gera upp á milli innlendra framleiðenda og erlendra á innanlandsmarkaði. Ennfremur er aðildarríkjum gert að upplýsa um allar reglur og skilyrði á mörkuðum sínum, í anda þess sem hagfræðingurinn Jagdish Bhagwati kallaði „Drakúla-regluna“: Stundum hverfa vandamál þegar þau eru dregin fram í dagsljósið! Til viðbótar koma tollalækkanir, kröfur um sanngjarnar viðskiptareglur og margskonar skilyrði sem koma í veg fyrir mismunun og ríkisafskipti – og ýta þannig undir samkeppni. Annar grundvallarþáttur í aðildarviðræðunum er að umsóknarríkið þarf að vera tilbúið í beinar viðræður við hvert og eitt þeirra ríkja sem fyrir eru um tollalækkanir og sérstakar skuldbindingar um þjónustuviðskipti. Það eru ekki öll aðildarríki WTO sem nýta sér þessi tækifæri og flest taka lítið þátt í aðildarviðræðunum. Viðskiptaskrifstofa utanríkisráðuneytisins hefur hins vegar á undanförnum árum gripið boltann á lofti og nýtt tækifærið til að ná betri viðskiptakjörum fyrir íslenska útflytjendur.
Samkomulag við Rússa, Úkraínu og Víetnam
Viðskiptaskrifstofa utanríkisráðuneytisins náði, eftir samstarf við atvinnulífið, athyglisverðu samkomulagi við Rússland vegna fyrirhugaðrar aðildar þeirra að WTO. Samkomulagið felur í sér að tollar á öllum helstu útflutningsvörum Íslands til Rússlands lækka úr 10% í 3%, að loknum stuttum aðlögunartímabilum. Íslenskir útflytjendur geta nýtt sér samningsniðurstöðu annarra WTO-ríkja og önnur WTO-ríki geta nýtt sér samning Íslands og Rússlands, vegna meginreglu WTO um bann við mismunun. Þetta dregur ekki úr mikilvægi beina samningsins milli Íslands og Rússlands þar sem hann tekur á þeim vörum þar sem Ísland hefur samkeppnisforskot á önnur ríki. Auk samkomulagsins við Rússland hefur viðskiptaskrifstofan unnið að gerð samkomulags við Úkraínu og Víetnam og auglýst eftir hagsmunum útflytjenda vegna fyrirhugaðrar aðildar annarra ríkja. Þetta frumkvæði utanríkisráðuneytisins getur skilað verulegum ávinningi til íslenskra útflytjenda og það er þess virði fyrir útflytjendur að skoða samningana og velta fyrir sér hvort tækifæri geta skapast á nýjum mörkuðum samhliða aðild nýrra ríka. Listi yfir ríki sem standa í aðildarviðræðum að WTO er m.a. á vefnum www.wto.org.
Höfundur er með MBA-gráðu og MSc. Í alþjóðastjórnmálum. Hann hefur starfað fyrir ESB og EFTA undanfarin sjö ár og er nú stundakennari við Háskólann í Reykjavík.
